
Annotatsiya. Maqolada ona asalari yetishtirish imkoniyatlari, sun’iy usulda ona 

asalari etishtirish texnologiyasi, asalari mahsulotlari ishlab chiqarish, asalari 

oilalarining iqtisodiy samaradorligi, ona asalari yetishtirishga oid  shaxsiy yordamchi, 

dehqon va fermer xo‘jaliklari uchun taklif va tavsiylar   yoritilgan.  

Kalit so‘zlar. Ona asalari, texnologiya, sun’iy, ozuqa, muhit, mahsulot, 

samaradorlik, etishtirish. 

 

Kirish. Hozirgi kunda respublikamizga zotli ona asalarilar chetdan 

keltirilmoqda. O‘zbekiston iqlim sharoiti qulay bo’lganligi sababli 7–9 oy mobaynida 

ona asalari yetishtirish imkoniyati mavjud. Buning uchun qutili asalarichilikni 

rivojlantirish maqsadga  muvofiqdir. Qutili asalarichilik – bunda janubiy tumanlarda 

yetishtirilgan asalarilarni fanerdan yasalgan qutilarda sharbat beradigan o‘simliklarga 

boy bo‘lgan joylarga ko‘chiriladi. 

Tadqiqot ob’ekti. Aholi, tadbirkor va fermer xo‘jaligidagi asalari oilalari, asal 

beruvchi manbalar. 

Tadqiqot natijalari. Qutidagi ari oilasi kerakli joylarga asal to’plash uchun 

may oyining 10–12- kunlari keltirilganda, yuqori daromad beradi. Buning uchun 

qutidagi ari oilalari aprel oyining uchinchi o‘n kunligida yoki may oyining boshlarida 

jo‘natilishi kerak. Bahor erta kelishi, kuzning uzoq cho‘zilishi hamda qishning 

yumshoq kelgan davrlarda arilar qishlash vaqtida ko‘p uchib harakat qilishi va 

bezovtalanishi oqibatida qishdan kuchsizlanib chiqadi. Shuning uchun ham ari 

oilalarini erta kuchaytirishning iloji bo‘lmasligini hisobga olib, qish fasli kelmasidan 

oldin ko‘p sonli yosh arilar bilan kuchli ari oilasini qishlashga ketkazish zarur bo‘ladi. 

Qutili yangi ari oilasini tashkil etish uchun yoz oylarining ikkinchi yarmida ular 

jo‘natilgan joylardagi ko‘p asal beradigan, ya’ni kungaboqar, grechixa, jo‘ka o‘simligi, 

kashtan va cho‘ldagi har xil asal beradigan o‘tlarni hisobga olinish maqsadga 

muvofiqdir. Ko‘p asal to‘plash uchun qutili ari oilasini quyidagicha tashkil qilinadi. 

Yoz mavsumining ikkinchi yarmida har qaysi asosiy oiladan 3 ta mumkatak romli 

urchigan ona arisi mavjud yosh kichik oila tashkil qilinadi. Yotoq uyalarning orqa 

tarafidan teshikcha ochiladi, faner to‘siq yordamida 4–5 ta mumkatak romga 

mo‘ljallangan cho‘ntak hosil qilinadi va shu yerda kichik yosh oila tashkil etiladi. 

Bunday yotoq uyada asosiy oila va kichik yosh oilaning rivojlanishiga sharoit yetarli 

bo‘ladi hamda 4–5 ta mumkatak romdagi arilar yetarli ozig‘i bilan qishlashga ketadi.  

Kelgusi yili bahorda asosiy oiladan 2 ta usti berkitilgan lichinkali romlar arisi 

bilan olinib, kichik yosh oilaga qo‘shiladi, yosh oila tez kuchayadi (kichik yosh 

oilaning ona arisi vaqtincha, arilar o‘ldirib qo‘ymasligi uchun, dumaloq simli qafas 

to‘r ostiga berkitib qo’yiladi). Natijada bahorda yotoq uyada bir vaqtning o‘zida ikkita 

oila, ya’ni asosiy oila va kichik yosh oila rivojlanib, oradan 4–5 hafta o‘tgach kichik 

oilaning kuchi yetti-sakkiz romni to‘ldiradi.  

Qutili ari oilasi yetishtirish vaqti oldindan rejalashtirilib, janubiy tumanlarda 

bog‘lar, butazorlar gullashi hamda erkak arilarning mart oyining oxiri va aprel oyida 

yetilishi hisobga olinadi va ona ari yetishtirishga kirishiladi. Qutili ari oilasini tashkil 

etish vaqtigacha ona ari g‘umbagi yetilishi kerak, chunki yaxshi rivojlangan yosh ari 

oilalarining arichalari qutili ari oilasini tashkil etish uchun fanerli qutiga ko‘chiriladi 

va kerakli joylarga jo‘natiladi. Fanerli qutiga yosh arilar ko‘proq tushishi uchun 

kunduzi arilar yaxshi uchayotgan paytda arilar va mumkatak romlar qutiga 

ko‘chiriladi. Yosh oiladagi arilardan qutili ari oilasini tashkil etish uchun fanerli 

qutilarga 1,1 kg ari ko‘chirilganida yosh oilada yana bir oz arisi hamda lichinkalari 

qoladi. Qolgan yosh oiladagi arilarga yetilgan ona ari g‘umbagi yoki urchigan ona ari 

beriladi va yaxshilab yostiqcha yordamida o‘rab isitiladi. Bunda kelajakda yozda 

gullaydigan o‘simlikdan sharbat to‘plashda arilar sonini ko‘paytirish uchun yordamchi 

ona aridan oila boshlig‘i sifatida foydalaniladi.  

Asosiy sharbat ajratuvchi o‘simliklar gullashi oldidan yordamchi ona ari oiladan 

2 ta mumkatak romda lichinkalari hamda ona arisi bilan ajratib olinib, uyaning yon 

tarafidagi faner to‘siq yordamida ajratilgan cho‘ntak qismiga ko‘chiriladi, arilarning 

asosiy qismidan asal to‘plashda foydalanish uchun asosiy oilaga qo‘shib yuboriladi. 

Asosiy sharbat vaqti tugaganidan keyin, ajratilgan kichik oilaga asosiy oiladan yetilgan 

lichinkali mumkatak romlar qo‘yilib kuchaytiriladi, oziq bilan ta’minlanadi, qishga 

qo‘shimcha ona arili oila sifatida ketkaziladi. Bunda asosiy ari oilalarining rivojlanishi 

hamda sharbat to‘plashiga salbiy ta’sir ko‘rsatmay, har qaysi asosiy ari oilasidan 

bittadan yangi yosh oila (qutida) ajratish mumkin bo‘ladi.  

Sun’iy usulda ona ari yetishtirishda quyidagi uch guruh asalari oilasi qatnashadi: 

I-guruh – ona ari yetishtirish uchun qurtcha olinadigan onalik oila; II-guruh – erkak ari 

yetishtiriladigan otalik oila; III-guruh - kosachadagi va g‘umbakdagi qurtchalarni 

tarbiyalovchi oila. Sun’iy yo‘l bilan ona ari yetishtirish orqali asalarichi quyidagi 

natijalarga erishadi:-birinchi yuqori mahsuldor sifatli ona ari qo‘ygan tuxumdan 

qurtchalarni olib, ko‘p sonli ona ari qurtchalarini yetishtiradi; -erta bahorda rejali 

ravishda tashkil etiladigan kichik yangi oilalarga kerakligicha ona ari yetishtiriladi; -

sun’iy yetishtirilgan ona arilar yuqori sifatli bo‘libgina qol-may, balki ko‘ch ona 

arilardan tuxum qo‘yish qobiliyati bo‘yicha qolishmaydi va ayrim hollarda ustun 

turadi;-ona ari yetishtirish bo‘yicha maxsus ixtisoslashtirilgan xo‘jalik tashkil etilib, 

kerakli asalari zotidan ona ari yetishtiriladi. 

Sun’iy usulda ona ari yetishtirishda avval qurtchalarni ko‘chiradigan kosachani 

yopishtirish romi tayyorlanadi. Bunday rom 15 mm kenglikdagi yog‘och tayoqcha 

(reyka)dan yasalsa, maqsadga muvofiq bo‘ladi. Bunday romni ari oilasi ichiga qo‘yish 

vaqtida unda g‘uj o‘tirgan arilari tarqatib yuborilmaydi va natijada kosachadagi 

qurtchalarni tarbiyalovchi ari oilasi yaxshi qabul qiladi, ona arining sifati yuqori 

bo‘ladi. Romni ichiga 2–3 qator mum kosachalarni yopishtirish uchun qalinligi 10 mm, 

eni 15 mm li tayoqcha (reyka)ning ikki yon tarafidan bittadan mix qoqib yopishtiriladi, 

tayoqcha yengil buriladi.  

Ko‘p sonli ona ari yetishtirishda fanerli pona patronchaga ona ari yetishtirish 

kosachasi yopishtirilib, unga onalik oilasidan olingan qurtcha ko‘chiriladi. Agarda juda 

ko‘p sonli ona ari yetishtirish kerak bo‘lsa, u holda onalik oilasining ikkita alohida-

alohida ari kiradigan teshigi bor 20 ta romli yotoq uyasi o‘rtasidan zich yopilib, teng 

ikkiga bo‘linadi. Uyaning bitta bo‘limiga onalik oilasi joylashtiriladi, ikkinchi 

bo‘limga esa yosh ona arili sog‘lom ari oilasi o‘tkaziladi.  

Onalik oiladagi ona ari ko‘p tuxum qo‘ymasligi va yirik tuxum qo‘yishi uchun 

bu oila ko‘p miqdorda asal yoki shakar sharbati bilan oziqlantirib turiladi. Mumkatak 

inchalarga ozuqa to‘ldirilganida ona ari tuxum qo‘yishi uchun bo‘sh inchalar kamayib 

qoladi va natijada ona ari qo‘ygan tuxumlarini vazni og‘ir va yirik bo‘ladi.  

Xulosa. Ona ari yetishtirish uchun shu arilarning inchalaridan yarim sutkalik 

qurtchalari ko‘chiriladi. Ona ari sifatli bo‘lishi uchun ikki marotaba qurtcha ko‘chirish 

usulidan foydalaniladi. Tarbiyalovchi oilaga xohlagan oiladan olingan qurtchalar 

ko‘chirilgan kosachali rom beriladi va ertasiga qabul qilingan mum kosacha ichidagi 

qurtchalar olib tashlanib, o‘rniga tayyor sutli kosachaga mahsuldor ko‘rsatkichlarga 

ega bo‘lgan onalik oilasidan olingan 12 soatlik yoki bir sutkalik qurtcha ko‘chirilib, 

yana tarbiyalovchi oilaga beriladi.  

